


 
Վրաստանի օրենք
Հողի նպատակային նշանակության որոշման և գյուղատնտեսական նշանակության հողերի կայուն կառավարման մասին
Գլուխ I. Ընդհանուր դրույթներ
Հոդված 1. Օրենքի կարգավորման ոլորտը
Սույն օրենքը կարգավորում է հողի նպատակային նշանակության հետ կապված հարցերը, սահմանում է գյուղատնտեսական նշանակության հողերի կատեգորիաները և դրանց փոփոխման կարգը, գյուղատնտեսական նշանակության հողերի կայուն կառավարման սկզբունքները,  Վրաստանի շրջակա միջավայրի պահպանության և գյուղատնտեսության նախարարության կառավարման ոլորտում գործող հանրային իրավունքի իրավաբանական անձի՝ Հողի կայուն կառավարման և հողօգտագործման մոնիթորինգի ազգային գործակալության կարգավիճակը և գործունեության իրավական հիմքերը։
Հոդված 2. Օրենքի նպատակը
Սույն օրենքի նպատակն է ապահովել հողի ռացիոնալ օգտագործումն ու պաշտպանությունը, խթանել հողի շուկայի զարգացումը, ստեղծել հողի հաշվեկշռի կազմման, գյուղատնտեսական հողերի հաշվառման, նպատակային օգտագործման և պետական մոնիթորինգի իրավական հիմքեր։
Հոդված 3. Տերմինների սահմանումը
Սույն օրենքում օգտագործված տերմինները ունեն հետևյալ իմաստները՝
ա) Գյուղատնտեսական նշանակության հող – արոտավայր, խոտհարք, վարելահող (ներառյալ բազմամյա տնկարկներով զբաղեցված) կամ տնամերձ հողատարածք, որն օգտագործվում է կամ կարող է օգտագործվել գյուղատնտեսական նպատակներով՝ դրանց վրա առկա շենք-շինություններով կամ առանց դրանց։
բ) Արոտավայր – խոտային և(կամ)   թփային բույսերով  (բնական կամ մշակաբույսերով) ծածկված գյուղատնտեսական նշանակության հողատարածք, որն օգտագործվում է   խոտի, սիլոսի, խոտային ալյուրի կամ այլ կենդանական կերի պատրաստման համար՝ դրա վրա գտնվող  տնտեսական կառույցներով և(կամ)   օժանդակ կառույցներով կամ առանց դրանց, որն իր հողային-կլիմայական պայմանների կամ բնական-աշխարհագրական դիրքի նախատեսմամբ կարող է օգտագործվել այս նպատակով։ 
գ) Խոտհարք – խոտային և(կամ)   թփային բույսերով  (բնական կամ մշակաբույսերով) ծածկված գյուղատնտեսական նշանակության հողատարածք, որն օգտագործվում է կենդանիների արածեցման համար՝ դրա  վրա առկա տնտեսական կառույցներով և(կամ)   օժանդակ կառույցներով կամ առանց դրանց, որն իր հողային-կլիմայական պայմանների կամ բնական-աշխարհագրական դիրքի նախատեսմամբ կարող է օգտագործվել այս նպատակով։  
դ) Վարելահող (այդ թվում, բազմամյա տնկիներով զբաղեցված) – գյուղատնտեսական նշանակության հողատարածք, որն օգտագործվում է գյուղատնտեսական մշակաբույսերի աճեցման համար՝ դրա վրա գտնվող  տնտեսական կառույցներով և(կամ)   օժանդակ կառույցներով կամ առանց դրանց, կամ հողամաս, որն իր հողային-կլիմայական պայմանների կամ բնական-աշխարհագրական դիրքի նախատեսմամբ կարող է օգտագործվել այս նպատակով։
ե) Տնամերձ հող – գյուղատնտեսական նշանակության հողատարածք, որն օգտագործվում է տնամերձ տնտեսություն կազմակերպելու համար՝ դրա վրա գտնվող  անհատական բնակելի տնով (կառուցված, կառուցվող կամ քանդված), տնտեսական կառույցներով և(կամ)   օժանդակ կառույցներով կամ առանց դրանց։
զ) Ընտանեկան տնտեսություն – գյուղատնտեսական նշանակության հողամաս և դրա վրա գտնվող բնակելի տան, տնտեսական շինությունների, վերամշակող արդյունաբերության օբյեկտների (և/կամ) սարքավորումների ամբողջություն, որն ապահովում է գյուղատնտեսական մթերքի արտադրություն։
է) Ոչ գյուղատնտեսական նշանակության հող – հող, որը չի դասվում գյուղատնտեսական նշանակության հողերի շարքին։
թ) Հողատարածք – տարածք, որն ունի երկրաչափական միասնություն, և որն ընդգրկված է միասնական սահմանի ուրվագծում և միասնական իրավական տարածքում։   
ժ) Գյուղատնտեսական նշանակության հողամասի նպատակային նշանակության փոփոխության փոխհատուցման գումար – Վրաստանի պետական բյուջե վճարվելիք, Վրաստանի կառավարության որոշումով սահմանված փոխհատուցման գումար,  որը հաշվարկվում է գյուղատնտեսական նշանակության հողամասի գտնվելու վայրի, մակերեսի և կատեգորիայի նախատեսմամբ։
ժա) Ծառայության վճար –  Վրաստանի շրջակա միջավայրի պահպանության և գյուղատնտեսության նախարարության կառավարման ոլորտում գործող հանրային իրավունքի իրավաբանական անձի՝ Հողերի կայուն կառավարման և հողօգտագործման մոնիթորինգի ազգային գործակալության կողմից մատուցված ծառայությունների համար նրա հաշվին վճարվելիք, Վրաստանի կառավարության որոշումով սահմանված գումար։ 
Գլուխ II. Վրաստանի շրջակա միջավայրի պահպանության և գյուղատնտեսության նախարարության կառավարման ոլորտում գործող հանրային իրավունքի իրավաբանական անձը՝ Հողերի կայուն կառավարման և հողօգտագործման մոնիթորինգի ազգային գործակալությունը 
Հոդված 4. Վրաստանի շրջակա միջավայրի պահպանության և գյուղատնտեսության նախարարության կառավարման ոլորտոում գործող հանրային իրավունքի իրավաբանական անձը՝ Հողերի կայուն կառավարման և հողօգտագործման մոնիթորինգի ազգային գործակալությունը
1․ Վրաստանի շրջակա միջավայրի պահպանության և գյուղատնտեսության նախարարության կառավարման ոլորտում ստեղծվում է հանրային իրավունքի իրավաբանական անձ՝ Հողերի կայուն կառավարման և հողօգտագործման մոնիթորինգի ազգային գործակալություն (այսուհետ՝ Գործակալություն)։ 
2․ Գործակալության կառուցվածքը, գործառույթները և լիազորությունները սահմանվում են սույն  օրենքով և Գործակալության կանոնադրությամբ։ Գործակալության կանոնադրությունը հաստատում է Վրաստանի շրջակա միջավայրի պահպանության և գյուղատնտեսության նախարարը։
3․ Գործակալությունը ղեկավարում է Գործակալության նախագահը։ Գործակալության նախագահին պաշտոնի է նշանակում և պաշտոնից ազատում է Վրաստանի շրջակա միջավայրի պահպանության և գյուղատնտեսության նախարարը։
4․ Գործակալությունն ունի անկախ հաշվեկշիռ,  գույք, համապատասխան բանկային հաշիվներ և հանրային իրավունքի իրավաբանական անձի այլ վավերապայմաններ։  
5. Գործակալության ֆինանսավորման աղբյուրներն են՝ Վրաստանի պետական ​​բյուջեից հատկացված միջոցները, դրամաշնորհները, ծառայությունների մատուցումից ստացված միջոցները և Վրաստանի օրենսդրությամբ թույլատրված այլ եկամուտներ։
Հոդված 5. Գործակալության լիազորությունները
1. Գործակալությունն իր գործունեությունն իրականացնում է Վրաստանի Սահմանադրության, Վրաստանի միջազգային պայմանագրերի, սույն օրենքի, Վրաստանի այլ օրենսդրական և ենթաօրենսդրական նորմատիվ ակտերի և Գործակալության կանոնակարգի հիման վրա։
2. Գործակալության հիմնական լիազորություններն են՝
ա) հողային հաշվեկշռի կազմումը, գյուղատնտեսական նշանակության հողային ռեսուրսների հաշվառումը և միասնական տվյալների բազայի ստեղծումը,
բ) մասնակցությունը գյուղատնտեսական նշանակության հողային ռեսուրսների նպատակային օգտագործման և պահպանության պետական ​​քաղաքականության և համապատասխան պետական ​​նպատակային ծրագրերի մշակմանը և իրականացմանը, 
գ) մասնակցությունը գյուղատնտեսական հողերի կայուն կառավարման պետական ​​քաղաքականության մշակմանը և իրականացմանը,
դ) մասնակցությունը անապատացման և հողերի դեգրադացման դեմ պայքարի և հողերի բերրիության վերականգնման պլանավորման միջոցառումներին,
ե) մասնակցությունը հողմապաշտպան (դաշտային պաշտպանության) գոտիների կառավարման հետ կապված միջոցառումների պլանավորմանը և իրականացմանը,
զ) մասնավոր սեփականության գյուղատնտեսական հողամասերի հետ կապված ներդրումային ծրագրերի դիմումների ընդունումը և քննարկումը, համապատասխան փաստաթղթերի պատրաստումը Վրաստանի շրջակա միջավայրի պահպանության և գյուղատնտեսության նախարարին ներկայացնելու համար, և ներդրումային ծրագրի իրականացման վերահսկողությունը,
է) հողօգտագործման հետ կապված թեմատիկ քարտեզների պատրաստումը,
ը) մասնակցությունը Վարչատարածքային սահմանների հաստատմանը,
թ) Վրաստանի օրենսդրությամբ սահմանված այլ լիազորությունների իրականացումը։
Գլուխ III. Հողի նպատակային նշանակությունը։ Գյուղատնտեսական նշանակության հողերի կառավարումը
Հոդված 6. Վրաստանի հողային ֆոնդը
1. Վրաստանի հողային ֆոնդը ներառում է Վրաստանի տարածքում գտնվող գյուղատնտեսական և ոչ գյուղատնտեսական նշանակության հողերը, այդ թվում՝ անտառներով և ջրային օբյեկտներով զբաղեցված հողերը։
2. Գյուղատնտեսական նշանակության հողերը կարող են օգտագործվել հետևյալ նշանակությամբ՝ գյուղատնտեսական արտադրանքի արտադրության, ոչ գյուղատնտեսական մշակաբույսերի (ռայգրասի, ծաղիկների, եթերայուղային բույսերի, դեղաբույսերի և այլ մշակաբույսերի) աճեցման, գյուղատնտեսական գործունեության խթանման համար (որպես հողմապաշտպան (դաշտապաշտպան) գոտի, անասունների փոխադրման ուղու և հանգստի հրապարակի, ներքին գյուղատնտեսական ճանապարհի և այլ գործառույթներ), գյուղատնտեսության ոլորտում գիտական ​​հետազոտությունների և/կամ կրթական գործունեության համար, տնամերձ հողամասի և/կամ ընտանեկան տնտեսության կազմակերպման համար։ Այս հողամասում կարող է տեղակայվել անհատական ​​բնակելի տուն, տնտեսական շինություն և/կամ օժանդակ շինություն։
3. Գյուղատնտեսական նշանակության հողամասը ոչ գյուղատնտեսական նպատակներով օգտագործելը թույլատրելի չէ՝ առանց դրա նպատակային նշանակության փոփոխության։
4. Գյուղատնտեսական հողամասի ոչ նպատակային օգտագործման հետևանքով հողի որակի վատթարացման հետևանքով պատճառված վնասը ենթակա է փոխհատուցման, որը հաշվարկվում է ըստ Վրաստանի կառավարության կողմից հաստատված մեթոդաբանության՝  Վրաստանի մունիցիպալիտետների և հատուկ կարգավորման տարածքների համար սահմանված փոխհատուցման չափերի նախատեսմամբ։
Հոդված 7. Հողամասի նպատակային նշանակության փոփոխությունը
1. Գյուղատնտեսական նշանակության հողամասի կամ ոչ գյուղատնտեսական հողամասի կամ դրա մի մասի նպատակային նշանակությունը կարող է փոփոխվել։ Այս փոփոխությունը գրանցվում է պետական ​​ռեեստրում։
2. Գյուղատնտեսական նշանակության հողամասի կամ դրա մի մասի նպատակային նշանակության փոփոխությունը թույլատրվում է, եթե կա հիմնավորված անհրաժեշտություն։
3. Ոչ գյուղատնտեսական նշանակության հողամասի նպատակային նշանակության փոփոխությունը թույլատրվում է, եթե հաստատվում է, որ այդ հողամասը չի օգտագործվում այդ նպատակով և հնարավոր է այն օգտագործել գյուղատնտեսական նպատակներով։
4. Հողամասի նպատակային նշանակության փոփոխության վերաբերյալ հիմնավորված որոշում է կայացնում Վրաստանի արդարադատության նախարարության կառավարման ոլորտում գործող հանրային իրավունքի իրավաբանական անձը՝ Հանրային ռեեստրի ազգային գործակալությունը՝ իրեն ներկայացված փաստաթղթերի և դրանում պահպանված տեղեկությունների (տվյալների) հիման վրա: Այս որոշումը կայացնելիս,  տարածական պլանավորման պայմանների նախատեսմամբ, Գործակալությունից և համապատասխան մունիցիպալիտետից կարող են պահանջվել լրացուցիչ տեղեկություններ: Հողամասի նպատակային նշանակության փոփոխությունը գրանցվում է հանրային ռեեստրում:
5. Հողամասի նպատակային նշանակության փոփոխության համար փոխհատուցման չափը վճարվում է միայն հողամասի նպատակային նշանակությունը գյուղատնտեսականից ոչ գյուղատնտեսականի փոփոխման դեպքում:
6. Գյուղատնտեսական հողամասի նպատակային նշանակության փոփոխության համար փոխհատուցման չափը որոշվում է Վրաստանի մունիցիպալիտետների և հատուկ կարգավորման տարածքների կողմից՝ Վրաստանի կառավարության որոշմամբ, և վճարվում է Վրաստանի պետական ​​բյուջե:
7. Հողամասի նպատակային նշանակության փոփոխության համար վճարված փոխհատուցման գումարը կարող է օգտագործվել նոր հողերի յուրացման և հողի որակի բարելավման միջոցառումների ֆինանսավորման համար։
Հոդված 8. Գյուղատնտեսական նշանակության հողամասերի կատեգորիաները և դրանց փոփոխությունը
1. Գյուղատնտեսական հողամասերի կատեգորիաներն են՝
ա) արոտավայր,
բ) խոտհարք,
գ) վարելահող (ներառյալ բազմամյա մշակաբույսերով զբաղեցվածները),
դ) տնամերձ հողամասեր։
2. Գյուղատնտեսական նշանակության հողամասերի կատեգորիայի փոփոխությունը թույլատրվում է հետևյալ կերպ՝
ա) արոտավայրի կատեգորիայի գյուղատնտեսական նշանակության հողամասին խոտհարքի, վարելահողի (ներառյալ բազմամյա մշակաբույսերով զբաղեցվածները) կամ տնամերձ հողամասի  կատեգորիա շնորհելով, 
բ) խոտհարքի կատեգորիայի գյուղատնտեսական հողամասին վարելահողի (ներառյալ բազմամյա մշակաբույսերով զբաղեցվածները) կամ տնամերձ հողամասի կատեգորիա շնորհելով,
գ) վարելահողի (ներառյալ բազմամյա մշակաբույսերով զբաղեցվածները) կատեգորիայի գյուղատնտեսական նշանակության հողամասին տնամերձ հողամասի կատեգորիա շնորհելով։
3. Առանց գյուղատնտեսական նշանակության հողամասի կատեգորիան փոխելու  այն չի թույլատրվում համակարգված կերպով օգտագործել ավելի բարձր ինտենսիվության կատեգորիայի համար նախատեսված նպատակով։
4. Գյուղատնտեսական նշանակության հողամասի կատեգորիան փոխելու մասին որոշումը կայացնում է Վրաստանի արդարադատության նախարարության կառավարման ոլորտում գործող հանրային իրավունքի իրավաբանական անձը՝ Հանրային ռեեստրի ազգային գործակալությունը՝ իրեն ներկայացված փաստաթղթերի և իր մոտ պահվող տեղեկությունների (տվյալների) հիման վրա։ Նշված փոփոխությունը գրանցվում է հանրային ռեեստրում։
5. Գյուղատնտեսական նշանակության հողամասի կատեգորիան փոխելու մասին որոշում կայացնելու կարգը սահմանվում է Վրաստանի կառավարության որոշումով։
Հոդված 9. Գյուղատնտեսական հողամասը նախապատվությամբ գնելու պետության իրավունքը
1. Գյուղատնտեսական հողամասի կայուն կառավարման պետական ​​քաղաքականությունից և հողային ռեսուրսների ռացիոնալ օգտագործման ու պահպանության պետական ​​քաղաքականությունից ելնելով՝ հիմնավորված անհրաժեշտության առկայության դեպքում, պետությունն իրավունք ունի նախապատվության կարգով գնել գյուղատնտեսական նշանակության հողամասը և դրա վրա եղած շենքերն ու կառույցները՝ այդ հողամասը սեփականատիրոջ կողմից օտարելու դեպքում։ Այս իրավունքը կարող է իրականացվել Վրաստանի կառավարության կողմից նախապես հավանություն ստացած պլանի հիման վրա։ Այն պետք է ծառայի հողային ռեսուրսների ռացիոնալ օգտագործմանը, ազգային անվտանգության պաշտպանությանը, գյուղի և գյուղատնտեսության  զարգացմանը,  հողամասերի համախմբմանը։
2. Գյուղատնտեսական հողամասի նկատմամբ պետության նախապատվությամբ գնելու իրավունքը նշանակում է պետության իրավունք՝ սեփականատիրոջից հողամաս գնելու նույն գնով և նույն պայմաններով, որոնցով սեփականատերը մտադիր է վաճառել այդ գույքը երրորդ կողմին, եթե նշված գինը չի գերազանցում գույքի շուկայական արժեքը։
3. Գյուղատնտեսական նշանակության հողամասի նկատմամբ պետության նախապատվությամբ գնման իրավունքի նկատմամբ կիրառվում է Վրաստանի տարածքային պլանավորման, ճարտարապետության և շինարարության օրենսգրքի 50-րդ հոդվածով սահմանված կարգը։ Գյուղատնտեսական հողամասի նկատմամբ պետության նախապատվությամբ գնելու իրավունքը գրանցվում է հանրային ռեեստրում։
Հոդված 10. Գյուղատնտեսական նշանակության հողամասի համասեփականատիրոջ/ համավարձակալի նախապատվությամբ գնելու իրավունքը
1. Գյուղատնտեսական նշանակության հողամասը օտարելիս համասեփականատերը օգտվում է բաժնեմասի գնման նախապատվության իրավունքից։ Մասնավոր սեփականության գյուղատնտեսական հողամասի վարձակալը նույնպես օգտվում է գնման նախապատվության իրավունքից, եթե վարձակալության իրավունքի գրանցումից անցել է առնվազն 2 տարի։ Այս իրավունքից չեն օգտվում «Գյուղատնտեսական հողերի սեփականության մասին» Վրաստանի օրգանական օրենքի 4-րդ հոդվածի 2-րդ և 3-րդ կետերով նախատեսված սուբյեկտները։
2. Նախապատվությամբ գնելու իրավունք  է համարվում անձի պարտավորությունը՝ նախապատվության իրավունք ունեցող անձին գյուղատնտեսական նշանակության հողն առաջարկել նույն գնով և նույն պայմաններով, որոնցով նա մտադիր է վաճառել այդ հողը երրորդ կողմին։
3. Անձը, որը ցանկանում է օտարել գյուղատնտեսական նշանակության հողը, պարտավոր է նախապատվությամբ գնելու իրավունք ունեցող անձին ուղարկել ծանուցում՝ ապահովագրված նամակով, փոստի միջոցով, Վրաստանում գրանցված հասցեով, իսկ կողմերի միջև ծանուցման առաքման այլ եղանակի վերաբերյալ համաձայնության առկայության դեպքում՝ այս պայմանագրով նախատեսված ընթացակարգին համապատասխան։ Ծանուցման մեջ պետք է նշվեն գնման առարկան, գնման գինը, վճարման ժամկետը, սույն հոդվածի 8-րդ կետով նախատեսված պարտավորության մասին տեղեկությունը և նախապատվությամբ գնելու իրավունքի իրականացման ժամկետը, որը պակաս չպետք է լինի 15 օրացուցային օրվանից։ Այս ժամկետը հաշվարկվում է ծանուցումը նախապատվությամբ գնելու իրավունք ունեցող անձին հանձնելու պահից։
4. Գյուղատնտեսական նշանակության հողատարածք օտարել ցանկացող անձը իրավունք ունի Վրաստանի արդարադատության նախարարության կառավարման ոլորտում գործող հանրային իրավունքի իրավաբանական անձից՝ Պետական ​​ծառայությունների զարգացման գործակալությունից պահանջել տեղեկություններ նախապատվությամբ գնելու իրավունք ունեցող  անձի Վրաստանում ունեցած գրանցման հասցեի մասին։ Տվյալ Գործակալությունը պարտավոր է տրամադրել այս տեղեկությունները։  
5. Եթե ծանուցումը նախապատվությամբ  գնման իրավունք ունեցող անձին չի հանձնվել Վրաստանում գտնվող գրանցման հասցեում, այդ անձի Վրաստանում գրանցման հասցեն հնարավոր չէ որոշել կամ նրա ճշգրիտ նույնականացումը չի կարող կատարվել հանրային ռեեստրում պահպանվող տվյալների հիման վրա, պարտավոր անձը ծանուցումը հրապարակում է Վրաստանի արդարադատության նախարարության կառավարման ոլորտում գործող հանրային իրավունքի իրավաբանական անձի՝ Հանրային ռեեստրի ազգային գործակալության պաշտոնական կայքում: Ծանուցման մեջ պետք է նշվի առք ու վաճառքի առարկան, սույն հոդվածի 8-րդ կետով նախատեսված պարտավորության մասին տեղեկությունը և նախապատվությամբ գնման իրավունքի իրականացման ժամկետը, որը չպետք է պակաս լինի 15 օրացուցային օրվանից: Ծանուցումը համարվում է հանձնված ծանուցման հրապարակման պահից:
6. Սույն հոդվածով սահմանված պահանջները կատարելու պարտավորությունը չի նշանակվում անձին, եթե առկա է նախապատվությամբ  գնման իրավունք ունեցող անձի պատշաճ կերպով վավերացված համաձայնությունը՝ հրաժարվելու այդ իրավունքի օգտագործումից:
7. Նախապատվությամբ գնելու իրավունք ունեցող անձի մահվան դեպքում նրա ժառանգը նախապատվությամբ գնման իրավունքն իրականացնում է ժառանգությունը բացելուց և իրավահաջորդին գրանցելուց հետո: Անձը մինչև իրավահաջորդի  գրանցումը  չունի ծանուցում ուղարկելու պարտավորություն   և նրա վրա չեն տարածվում սույն  հոդվածով նախատեսված այլ պարտավորություններ:
8. Եթե նախապատվությամբ գնման իրավունք ունեցող անձը մտադիր է իրականացնել այս իրավունքը, նա պարտավոր է ծանուցումը ստանալուց հետո 15 օրացուցային օրվա ընթացքում այդ մասին տեղեկացնել Վրաստանի արդարադատության նախարարության կառավարման ոլորտում գործող հանրային իրավունքի իրավաբանական անձին՝ Հանրային ռեեստրի ազգային գործակալությանը և ներկայացնել ծանուցման վերաբերյալ փաստաթղթեր:
9. Պարտավոր անձն իրավազոր է գյուղատնտեսական նշանակության հողամասը կամ դրա մի մասը օտարել երրորդ կողմի, եթե նախապատվությամբ գնման իրավունք ունեցող անձը հրաժարվում է իրականացնել այդ իրավունքը կամ օրենքով սահմանված ժամկետում չի դիմում Վրաստանի արդարադատության նախարարության կառավարման ոլորտում գործող հանրային իրավունքի իրավաբանական անձին՝ Հանրային ռեեստրի ազգային գործակալությանը: 
10. Եթե պարտավոր անձը չի օտարում գյուղատնտեսական նշանակության հողամասը կամ դրա մի մասը ծանուցումից հետո 1 տարվա ընթացքում, ապա այս ժամկետի լրանալուց հետո նրան կրկին նշանակվում է ծանուցման պարտավորություն։  
11. Եթե գյուղատնտեսական նշանակության հողամասի նախապատվությամբ գնման իրավունքը միաժամանակ պատկանում է համասեփականատիրոջը, համավարձակալին և/կամ պետությանը, ապա այդ իրավունքից առաջին հերթին օգտվում է համասեփականատերը, իսկ նրա կողմից նշված իրավունքը չիրականացնելու դեպքում՝ վարձակալը, ապա՝ պետությունը։
Հոդված 11. ներդրումային ծրագրի հիման վրա որոշման կայացումը 
1. «Գյուղատնտեսական նշանակության հողերի սեփականության մասին» Վրաստանի օրգանական օրենքի 4-րդ հոդվածի 2-րդ կետի «բ» ենթակետով նախատեսված դեպքում Վրաստանի կառավարությունը որոշում է կայացնում ներդրումային ծրագրի վերաբերյալ։
2 Վրաստանի կառավարության կողմից որոշում կայացնելու նպատակով շահագրգիռ կողմը՝
ա) Մասնավոր սեփականության մեջ գտնվող գյուղատնտեսական հողամասի վերաբերյալ ներդրումային ծրագիր է ներկայացնում Գործակալությանը։
բ) Վրաստան պետությանը, Վրաստանի ինքնավար հանրապետությանը կամ Վրաստանի մունիցիպալիտետին սեփականության մեջ գտնվող գյուղատնտեսական նշանակության հողամասի վերաբերյալ ներդրումային ծրագիր է ներկայացնում մասնավորեցման իրավազորություն ունեցող համապատասխան մարմնին։
3. Գործակալությունը ներդրումային ծրագիրը՝ կից նյութերի հետ միասին, համապատասխան մունիցիպալիտետում  տեղեկությունների նախնական ուսումնասիրությունից հետո  ներկայացնում է Վրաստանի շրջակա միջավայրի պահպանության և գյուղատնտեսության նախարարին՝ Վրաստանի կառավարության նիստին քննարկելու նպատակով։  Ներդրումային ծրագիրը,  դրա բովանդակության նախատեսմամբ, կարող է համաձայնեցման նպատակով ուղարկվել Վրաստանի գործադիր իշխանության համապատասխան հաստատությանը, որն իրականացնում է պետական ​​քաղաքականությունը համապատասխան ոլորտում։
4. Վրաստան  պետությանը, Վրաստանի ինքնավար հանրապետությանը կամ Վրաստանի մունիցիպալիտետին պատկանող գյուղատնտեսական նշանակության հողամասի մասնավորեցման մասին ներդրումային ծրագիրը Վրաստանի կառավարության նիստում քննարկման նպատակով ներկայացնում է Վրաստանի կառավարության նիստում նախաձեռնման իրավազորություն ունեցող համապատասխան գերատեսչությունը։ 
5. Վրաստանի սահմանային գոտում կամ Վրաստանի կառավարության որոշմամբ սահմանված ​​գոտում գտնվող գյուղատնտեսական նշանակության հողամասի մասին ներդրումային ծրագրի քննարկման ժամանակ որոշումը կայացվում է՝  ազգային անվտանգության քաղաքականության նախատեսմամբ։ 
6. Ներդրումային ծրագիրը քննարկելիս և դրա վերաբերյալ որոշում կայացնելիս նախատեսվում են «Մի կողմից՝ Վրաստանի և մյուս կողմից՝ Եվրամիության ու Եվրոպական ատոմային էներգիայի միավորման և դրանց անդամ պետությունների միջև ասոցացման համաձայնագրով» սահմանված պայմանները։
7. Ներդրումային ծրագիրը, որը նախատեսում է գյուղատնտեսական ոլորտում ներդրման իրականացում,  պետք է ներառի գյուղատնտեսության արժեքային շղթայի զարգացումը և ներառի պարտավորություն, որ աշխատողների առնվազն 4/5-ը լինեն Վրաստանի քաղաքացիներ։
8. Վրաստանի կառավարության կողմից կայացված դրական որոշումը ներդրումային ծրագրի հետ մեկտեղ կներկայացվի սեփականության իրավունքը գրանցելիս։ 
Հոդված 12. Ներդրումային ծրագրով նախատեսված պարտավորությունների չկատարումը
1. Մասնավոր սեփականության մեջ գտնվող գյուղատնտեսական նշանակության հողամասի հետ կապված, Վրաստանի կառավարության կողմից հավանության արժանացած ներդրումային ծրագիրը չկատարելու դեպքում Գործակալությունը համապատասխան տեղեկություններ է տրամադրում Վրաստանի շրջակա միջավայրի պահպանության և գյուղատնտեսության նախարարին՝ որոշում կայացնելու նպատակով, բացառությամբ այն դեպքի, երբ անձը հաստատում է պարտավորության չկատարումը: Անձի կողմից պարտավորության չկատարման մասին որոշում կայացնելուց կամ անձի կողմից պարտավորության չկատարումը հաստատելուց հետո 1 ամսվա ժամկետում Գործակալությունը դիմում է  Վրաստանի արդարադատության նախարարության կառավարման ոլորտում գործող հանրային իրավունքի իրավաբանական անձին՝ Հանրային ռեեստրի ազգային գործակալությանը ՝ հողամասը օտարելու պարտավորության վերաբերյալ տեղեկությունը անշարժ գույքի իրավունքների ռեեստրում մուտքագրելու նպատակով:
2. Վրաստան պետությանը, Վրաստանի ինքնավար հանրապետությանը կամ Վրաստանի մունիցիպալիտետին պատկանող գյուղատնտեսական նշանակության հողի մասնավորեցման դեպքում, ներդրումային ծրագրով նախատեսված պարտավորության չկատարման (մասնավորեցման պայմանների խախտման ժամանակ) դեպքում կիրառվում են Վրաստանի համապատասխան օրենսդրությամբ սահմանված կանոնները:
3. Սույն հոդվածի 1-ին կետով նախատեսված դեպքում անձը պարտավոր է համապատասխան տեղեկությունը հանրային ռեեստրում արտացոլելուց հետո, մեկ տարվա ընթացքում  ապահովել հողամասի օտարումը: Այս պարտավորության չկատարման դեպքում Վրաստանի էկոնոմիկայի և կայուն զարգացման նախարարության լիազոր մարմինը ապահովում է հողամասի փոխանցումը պետությանը՝ Վրաստանի կառավարության որոշմամբ հաստատված կարգով: Հողամասը և դրա վրա գտնվող շենքերն ու կառույցները (եթե կան) փոխանցվում են պետությանը՝ նախնական, լրիվ և արդարացի փոխհատուցմամբ: Հողամասի արժեքը որոշելու և վճարելու կարգը սահմանվում է Վրաստանի կառավարության որոշումով:
4. Եթե սույն հոդվածի 3-րդ կետով նախատեսված դեպքում պարտավոր անձը չի համաձայնվում հողամասը և դրա վրա գտնվող շենք-շինությունը (եթե այդպիսի շենք-շինություն կա) պետությանը փոխանցելու պայմաններին, ապա այդ գույքը փոխանցվում է պետությանը՝ պարտադիր հանրային կարիքների համար բռնագրավման կարգի  համաձայն:
5. Եթե գյուղատնտեսական նշանակության հողամասի վրա գրանցված է հանրային իրավունքի սահմանափակում, որը բացառում է դրա փոխանցումը պետության սեփականությանը, այդ հողամասի պետությանը փոխանցման հարցը լուծվում է նշված հանրային իրավունքի սահմանափակման չեղարկումից հետո՝  հողամասի նկատմամբ առաջացած իրավական հետևանքների նախատեսմամբ, եթե Վրաստանի օրենսդրությամբ այլ բան սահմանված չէ։

Գլուխ IV. Անցումային և եզրափակիչ դրույթներ
Հոդված 13. Անցումային դրույթներ
1. Վրաստանի շրջակա միջավայրի պահպանության և գյուղատնտեսության նախարարը  մինչև 2020 թվականի հունվարի 1-ն ապահովի Գործակալության կանոնադրության հաստատումը և Գործակալության նախագահի նշանակումը։
2. Գործակալությունը սույն օրենքի 5-րդ հոդվածի 2-րդ կետի «ա», «գ» և «ը» ենթակետերով նախատեսված լիազորությունների իրականացումն   ապահովի 2020 թվականի հուլիսի 1-ից։
Հոդված 14. Օրենքի ուժի մեջ մտնելու հետ կապված ընդունվելիք ենթաօրենսդրական նորմատիվ ակտերը
1. Վրաստանի կառավարությունը ոչ ուշ, քան մինչև 2020 թվականի ապրիլի 30-ը  հաստատի.
ա) Ներդրումային ծրագրի ներկայացման և ներդրումային ծրագրի հետ կապված որոշում կայացնելու կարգը՝ Վրաստանի շրջակա միջավայրի պահպանության և գյուղատնտեսության նախարարության ներկայացմամբ՝ համաձայնեցված Վրաստանի էկոնոմիկայի և կայուն զարգացման նախարարության հետ։
բ) Գյուղատնտեսական նշանակության հողամասը պետական ​​սեփականությանը փոխանցելու, հողի արժեքը որոշելու և փոխհատուցում վճարելու վերաբերյալ որոշում կայացնելու կարգը՝ Վրաստանի էկոնոմիկայի և կայուն զարգացման նախարարության ներկայացմամբ։
2. Վրաստանի կառավարությունը ոչ ուշ, քան մինչև 2020 թվականի հուլիսի 1-ը, հաստատի՝
ա) Գյուղատնտեսական նշանակության հողամասի նպատակային նշանակության փոփոխման համար փոխհատուցման գումարները՝ ըստ Վրաստանի մունիցիպալիտետների և հատուկ կարգավորման տարածքների,  ինչպես նաև այդ փոխհատուցման չափի վճարման և դրա վճարումից ազատման կարգն ու պայմանները՝ Վրաստանի արդարադատության նախարարության ներկայացմամբ՝ համաձայնեցված Վրաստանի շրջակա միջավայրի պահպանության և գյուղատնտեսության նախարարության և Վրաստանի էկոնոմիկայի և կայուն զարգացման նախարարության հետ։
բ) Հողային հաշվեկշռի կազմման և գյուղատնտեսական հողային ռեսուրսների հաշվառման կարգը՝ Վրաստանի շրջակա միջավայրի պահպանության և գյուղատնտեսության նախարարության ներկայացմամբ։ 
3. Վրաստանի կառավարությունը   ոչ ուշ, քան մինչև 2020 թվականի հուլիսի 1-ն ապահովի ենթաօրենսդրական նորմատիվ ակտերի համապատասխանեցում սույն օրենքին։
Հոդված 15. Անվավեր ճանաչված նորմատիվ ակտ
[bookmark: _GoBack]Ուժը կորցրած հայտարարվի «Գյուղատնտեսական նշանակության հողը ոչ գյուղատնտեսական նպատակով տրամադրելիս փոխարինող հողի յուրացման արժեքի և պատճառված վնասի հատուցման մասին» 1997 թվականի հոկտեմբերի 2-ի  Վրաստանի  օրենքը (Խորհրդարանի տեղեկատուներ, №43, 30.10.1997, էջ 11):
Հոդված 16. Օրենքն ուժի մեջ մտնելը
1. Սույն օրենքը, բացառությամբ սույն օրենքի 1-ին–10 հոդվածների, 11-րդ հոդվածի 2-րդ կետի «ա» ենթակետի, 12-րդ հոդվածի 1-ին և 3-րդ–5-րդ կետերի և 15-րդ հոդվածի, ուժի մեջ մտնի հրապարակման պահից։
2. Սույն օրենքի 2-րդ հոդվածը, 3-րդ հոդվածի «ա»-«ը» և «ժ» ենթակետերը, 4-րդ և 5-րդ հոդվածները, 11-րդ հոդվածի 2-րդ կետի «ա» ենթակետը և 12-րդ հոդվածի 1-ին և 3-րդ–5-րդ կետերն ուժի մեջ մտնեն 2020 թվականի հունվարի 1-ից։
3. Սույն օրենքի 1-ին հոդվածը, 3-րդ հոդվածի «թ» ենթակետը, 6-րդ–10-րդ և 15-րդ հոդվածները ուժի մեջ մտնեն 2020 թվականի հուլիսի 1-ից։
Վրաստանի նախագահ Սալոմե Զուրաբիշվիլի
Թբիլիսի,
25 հունիսի 2019 թ․
N4849-IIՆ

